
1. Իրավական ակտի ընդունման անհրաժեշտությունը. 
«Առողջության համընդհանուր ապահովագրության մասին» ՀՀ օրենքի (այսուհետ` օրենք) 17-րդ հոդվածի 4-րդ մասով նախատեսվում է, որ առողջ ապրելակերպի խրախուսման նպատակով հաշվվող բոնուսային միավորների հաշվարկման, գործակիցների կիրառման և դրանց միջոցով վճարումներ կատարելու կարգը սահմանվում է Հայաստանի Հանրապետության կառավարության կողմից:
Ներկայացված նախագծով նախատեսվում է կարգավորել նշված հարաբերությունները և ապահովել բոնուսային համակարգի գործնական կիրառությունը` սահմանելով համապատասխան ընթացակարգեր օրենքի պահանջի կատարումը և առողջության համընդհանուր ապահովագրության համակարգի արդյունավետ գործարկումն ապահովելու նպատակով։

2.Ընթացիկ իրավիճակը և խնդիրները. 
Առողջության համընդհանուր ապահովագրության համակարգի ներդրմամբ պետությունը որդեգրել է առողջության պահպանման և հիվանդությունների կանխարգելման առաջնահերթ քաղաքականություն՝ սահմանելով նաև մի շարք մեխանիզմներ: Այդպիսի մեխանիզմի օրինակ է նաև բոնուսային միավորների և դրանց նկատմամբ կիրառվող գործակիցների համակարգը:
Չնայած օրենքով նախատեսված են բոնուսային համակարգի վերաբերյալ որոշակի կարգավորումներ, այն գործարկելու գործնական ընթացակարգեր չկան: Նման ընթացակարգեր սահմանելու լիազորությունն օրենքը վերապահել է Կառավարությանը:

3. Առաջարկվող կարգավորումների բնույթը.
Նախագծով առաջարկվում է սահմանել՝
- բոնուսային միավորների հաշվարկման մեխանիզմը՝ որպես առողջ ապրելակերպի խրախուսման գործիք,
- բոնուսային միավորների հաշվարկման և փոխանցման կարգը,
- բոնուսային միավորների միջոցով անկանխիկ վճարումների իրականացման ընթացակարգը,
- բոնուսային միավորների օգտագործման ուղղությունները:

4. Իրավական ակտի ընդունման դեպքում ակնկալվող արդյունքը.
Նախագծի ընդունմամբ ակնկալվում է՝
- օրենքով սահմանված բոնուսային համակարգի լիարժեք գործարկում,
- առողջ ապրելակերպի խրախուսման գործուն մեխանիզմի ներդնում,
- ապահովագրված անձանց կանխարգելիչ վարքագծի խթանում,
- հիվանդությունների վաղ հայտնաբերման և կանխարգելման մակարդակի բարձրացում:

5. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Առողջապահության նախարարության կողմից: 

6. Պետական բյուջեի եկամուտներում և ծախսերում սպասվելիք փոփոխությունների մասին. 
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։
Նախագծով նախատեսված բոնուսային միավորների առավելագույն չափը սահմանելիս` հաշվի են առնվել օրենքի հետևյալ կարգավորումները, մասնավորապես, օրենքի 17-րդ հոդվածի 1-ին մասի համաձայն` բոնուսը ապահովագրված անձի առողջ ապրելակերպի խրախուսման նպատակով հաշվվող միավորներ են, որոնք կուտակվում են ապահովագրված անձի առողջության համընդհանուր ապահովագրության վկայագրի բոնուսային հաշվում ապահովագրավճարի պահուստային ֆոնդին հատկացվող գումարի չափով, եթե օրացուցային տարվա ընթացքում ապահովագրված անձի անունով, բացի կանխարգելիչ ծառայությունից, այլ ապահովագրական հատուցում չի գրանցվել։
Միաժամանակ, օրենքի 35-րդ հոդվածի 1-ին մասի համաձայն` Հիմնադրամի բյուջեի պահուստային ֆոնդը ձևավորվում է Հիմնադրամի բյուջեից հոգաբարձուների խորհրդի որոշմամբ տարեկան մինչև տասը տոկոսի չափով հատկացումների հաշվին: Վերոգրյալից ելնելով էլ` սահմանվել է, որ յուրաքանչյուր օրացուցային տարվա համար ապահովագրված անձի բոնուսային հաշվին փոխանցվող վերջնական բոնուսային միավորները չեն կարող գերազանցել իր կողմից վճարվող տարեկան ապահովագրավճարի 10%-ը, այսինքն` 12.960 դրամը (նախագծի համաձայն` 1 բոնուսային միավորը համարժեք է Հայաստանի Հանրապետության 1 դրամին): 
Բացի այդ, ըստ 2026 թվականի առաջին 5 ամիսների հավանական բոնուսի շահառուների վարքագծի վերլուծության կանխատեսման՝ բոնուսային միավորների թիվը կազմում է շուրջ 471,0 մլն դրամ (տե'ս աղյուսակը ստորև), որը կազմում է պլանավորված պահուստային ֆոնդի շուրջ 2%-ը, հետևաբար նշված գումարը ապահովագրավճարի չափի կամ Հիմնադրամի պահուստային ֆոնդի ձևավորման համար, Առողջապահության նախարարության գնահատմամբ, ռիսկեր չի կարող ստեղծել։ 

	 
	Հավանական բոնուսի շահառուների ընդհանուր թիվ

	200.001-500.000 դրամ եկամուտ ունեցող անձինք
	                                           245.085   

	500.001 դրամ և ավելի եկամուտ ունեցող անձինք
	                                           106.497   

	ԱՁ, նոտար հանդիսացող անձ
	                                             22.136   

	ԸՆԴԱՄԵՆԸ
	                                           373.718   

	Բացի կանխարգելիչ հետազոտությունից, այլ ծառայություն կամ դեղ ստացածների թիվ,
	                                           143.806   

	որից ապրիլին առաջին անգամ ծառայություն ստացածներ
	                                             34.584   

	Կանխատեսվող բոնուսի շահառուների թիվ ապահովագրական տարվա ընթացքում
	                                             37.372   

	Կանխատեսվող բոնուսային միավորների թիվ
	                                   470.884.680   

	Պահուստային ֆոնդի մեջ տեսակարար կշիռ
	2%





7. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։

8. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Նախագիծը բխում է ՀՀ կառավարության 2023 թվականի փետրվարի 2-ի 133-Լ որոշմամբ հաստատված` Առողջության համապարփակ ապահովագրության ներդրման հայեցակարգի 57-րդ կետից, որով նախատեսված է, որ առողջության համընդհանուր ապահովագրության շրջանակներում շահառուների համար կիրառվելու են  խրախուսման մեխանիզմներ՝ ծառայությունների քիչ սպառման համար: 
Նշված մեխանիզմները սահմանվել են «Առողջության համընդհանուր ապահովագրության մասին» օրենքի 17-րդ հոդվածով, համաձայն որի` ապահովագրված անձի առողջ ապրելակերպի խրախուսման նպատակով վերջիններիս տրամադրվելու են բոնուսային միավորներ, եթե օրացուցային տարվա ընթացքում ապահովագրված անձի անունով, բացի կանխարգելիչ ծառայությունից, այլ ապահովագրական հատուցում չգրանցվի: Բացի այդ, բոնուսային համակարգի ներդնումը միտված է առողջության պահպանման և հիվանդությունների կանխարգելման քաղաքականությանը, ինչի իրագործմանն է ուղղված նաև բոնուսային միավորների նկատմամբ կիրառվող լրացուցիչ գործակիցների համակարգը:
Լրացուցիչ գործակիցները բոնուսային միավորների նկատմամբ կիրառվելու են այն դեպքում, երբ անձը hանդես է եկել որպես արյան դոնոր, կամ առողջության առաջնային պահպանման բժշկի կողմից գրանցվել են անձի առողջ ապրելակերպին միտված պարբերաբար բարելավվող ցուցանիշներ՝ մարմնի զանգվածի կամ ծխելու կամ ալկոհոլային խմիչքների օգտագործումից հրաժարվելու հետ կապված: 



